
Administrazio guztietan urratzen dira euskal hiztunen eskubideak 

Behatokiaren urteko txostenean urraketak Euskal Herri osoan gertatzen direla ohartarazten da.


iñigo bilbao - BILBO Hizkuntza eskubideak «Euskal Herri osoan» eta «administrazio guztietan» urratzen dira. Xabier Mendiguren Kontseiluko idazkari nagusiak egin du hain adierazpen biribila, Hizkuntz Eskubideen Behatokiak 2004. urtean jazotakoaz kaleratu berri duen txostena aztertu ostean. Mendigurenek berak, Paul Bilbao Behatokiko zuzendariarekin batera, agerraldia egin zuen atzo Bilbon, txostenaren ondorio nagusiak jakinarazteko. 

Txostenak iaz gertatutako hizkuntza eskubideen urraketen berri ematen du. Ez du jazotako guztia biltzen, herritarrek eurek Behatokiari jakinarazitako gertakarietan oinarritzen da. Baina bada, Mendigurenen berbetan, gertatzen denaren «adierazlea». Zentzu horretan, eskubideen urraketei dagokienez, 2004an, «aurreko urteetakoa» errepikatu dela esan zuen, eta horrek, Kontseiluaren ustez, «egoeraren larritasuna» agerian jartzen duela.Behatokiaren laugarren txostena da hau. Lan horrekin Behatokiak euskaldunei hizkuntzaren egoera erreala ezagutzeko adierazleak eskaini nahi dizkio. Argazkia, gainera, Euskal Herri osokoa da Behatokiak ez baitu herritarren arteko bereizketarik egiten, gaur egun euskara bera hainbat esparru juridikotan banatuta dagoen arren.Txostenarekin, Behatokiak laguntza eskaini nahi die erakunde publikoei beren jarduera hobetzeko. Horretarako, hizkuntz eskubideen eremuan dauden beltzuneak eta gabeziak agerian jartzen dizkie txostenaren bidez.Bilbaok azaldu zuenez, lau urteko perspektibak gertatzen denaren gaineko ikuspegi osoa eta eguneratua ematen die. Horri esker ohartu dira hizkuntza eskubideak bermatzeko orduan «aurrerakuntza errealik ez dela aplikatu». Probintzi guztietan, oro har, nahi baino gabezi gehiago aurkitu dituzte. 

Urraketak, erakunde guztietan Administrazio guztiek hizkuntza eskubideak urratu dituzte Behatokiaren aburuz: Frantziako eta Espainiako estatuen pean daudenek, probintzia eta autonomia erkidegoetakoek, eta udaletakoek: «Orokorrean, ez dago hizkuntza eskubideak bermatzeko mekanismo eraginkorrik». 

Datuak ere eman zituen Paul Bilbaok atzoko agerraldian: iaz Behatokiak 707 kasu bildu zituen. Gehienak izan ziren salaketa egiteko, ez guztiak. Jasotako deien artean, 636 kexak izan ziren, 28 txalotzeko deiak, eta 19 kontsultak. Gogora ekarri zuen, bestalde, Behatokiaren ekimenez bi auziperatze izan zirela iaz: EAEko Auzitegi Gorenaren kontrakoa lehenengoa, Fernando Ruiz Piñeiro bertako presidente izendatu zutelako; eta Nafarroako Gobernuaren kontrakoa bestea, lan deialdi batean herritar euskaldunen eskubideak urratu zirelako. Guztira, lau urteotan, Behatokiak 2.500 espediente bideratu ditu.Mendigurenek zehaztu zuenez, txostena «gero eta osoagoa» da, hasieratik azterketa egiteko erabilitako «zorroztasunari eutsi» diotelako: «Urraketen adibideak jaso ditu, komunitatea bere osotasunean kontuan harturik».Behatokira jotzeko, herritarrek euskararen telefonoa erabiltzen dute gehienbat: 902 194 332. «Ondorio horiek guztiek herritarren bizipenak dituzte oinarri, herritarrek bizi izan dituzten urraketak izan dira informazio iturri». 

Adierazleak 

Hizkuntz Eskubideen Behatokiko telefonoan herritar euskaldunen 707 dei jaso ziren iaz, beste horrenbeste kexa, txalotze eta kontsulta egiteko. Gehien-gehienak, zoritxarrez, protesta egiteko izan ziren, administrazio guztiek hizkuntza eskubideak urratu egiten dituztelako. Hona hemen txostenaren zenbait zertzelada, erakunde jakin batzuei begira: 

Euskal autonomia erkidegoko erakundeak Atzerapausoak: Hiru lurralde horiek bere barruan hartzen dituzten araudietan euskararen mesederako legeak egon badaude ere, eskubideen babeserako legeria betearazteko derrigortasunik ez egoteak «urraketak betikotzen» dituela baieztatzen da Behatokiak egindako txostenean. 

Osasun arloa: Osasungintzan «atzerapausoen zantzuak nabariak» izan direla ohartarazi du Paul Bilbaok Behatokiko zuzendariak. Arloak duen izaera asistentziala kontuan hartuta, berebiziko garrantzia ematen diote bai Behatokiak bai Kontseiluak gaiari. Iaz, gainera, horren inguruko 4.184 eskaera jaso zituzten, «kexa ez zirenak» baina ezinegona adierazten zutenak. 

Bilakaerarik ez: Urraketen berri emanez Euskal Autonomia Erkidegoko agintariengana jo izan dutenean, gauzak arian-arian egin behar direla erantzun izan diete Behatokikoei. Paul Bilbaok kritikatu duenez, lau urteko lanaren perspektibak horren aurrean kritiko izatera daramatza: «Gure lanak argi uzten digu progresibitatea ez dela inondik inora ere aplikatzen». 

NAFARROAko gobernua Murrizketak: Txostenean zehazten denez, Nafarroako Gobernuaren politika murrizgarria ez da herritarrekiko harreman zuzenera mugatzen, euskararen presentzia soziala «arian-arian desagerrarazten ari dira». Adibideak ere ematen ditu Behatokiak hori azaltzeko: bide seinaleak gaztelania hutsean jartzen ari dira, eta Nafarroa osoko herritarrei begira dauden zerbitzuetan ez dago euskararen presentziarik. 

Langileak: Euskararen presentzia sozialaren desagertze prozesuari beste elementu bat gehitu behar zaiola dio txostenak: Nafarroako Gobernuko zenbait deialditan langile elebidunak «diskriminatzeko» saioak egin dira. Behatokiak salaketa egin du: «Langile elebidunei ez zitzaien utzi nahi euskararen ezagutza derrigorrezkoa ez den lanpostuetarako lekualdaketa lehiaketetan parte hartzen». 

ESPAINIAko GOBERNUAK ZUZENEAN KUDEATUTAKO erakundeak Urraketa sistematikoa: Espainiako agintariek «sistematikoki urratzen» dituzte Araba, Bizkai, Gipuzkoa eta Nafarroako herritar euskaldunen hizkuntz eskubideak. Behatokira heltzen zaizkien kexak urtez urte errepikatzen direla azaldu du Bilbaok: «Jarrera horiek guztiak ohiko bihurtu direla ondoriozta dezakegu. Hortaz, Espainiako Administrazioari dagokionez urteek aurrera egin ahala, hizkuntz eskubideen urraketek bere horretan jarraitzen dutela esan behar dugu. Beraz, atzerapausoak ematen ari direla esan dezakegu». 

Justizia: Iaz ere herritar euskaldunei berezko hizkuntzan epaiketak izateko eskubiderik ez zitzaiela bermatu nabarmendu du txostenak. Euskaraz egiteko aukera bakarra interprete bidezkoa da. Horrek esan nahi du, Behatokiko zuzendariaren berbetan, «euskaldunak euren herrian atzerritar gisa hartzen» dituztela. 

Langileak: Agintarien aldetik ez ezik, oraingoan ere herritarrak zerbitzua euskaraz jasotzeko eskubidea baliatzeagatik «administrazioko langileen aldetik harrera ez-egokia» behin baino gehiagotan jaso behar izan dutela jakinarazten da Behatokiaren txostenean. 
FRANTZIAko estatuaren peko erakundeak Jarrera jakobinoa: Bilbaok azpimarratu zuenez, bere ohiko «jakobinismoari eutsi» diote Frantziako agintariek. Hizkuntz eskubideak sistematikoki urratzeaz gainera, oztopoak jartzen dizkio transmisioari. 

Kontraesanak: Mendiguren Kontseiluko idazkari nagusiak esan zuenez, «kontraesankorra» da Frantziako Gobernuak euskararekiko daukan jarrera: «Badirudi batetik hizkuntz politika bideratzeko egitura sortu nahi dutela, bestetik euskaltzaleei egundoko isunak jartzen dizkiete seinaleak euskaraz egon daitezen eskatzeagatik». 

Albo ondorioak: Behatokiaren txostenak dioenez, Frantziako agintarien aldetik Ipar Euskal Herrian gertatzen diren hizkuntz eskubideen urraketek «beste giza eskubide batzuen urraketak» dakartzate ondorio gisa; esate baterako, defentsarako eskubidea eta babes judizial eraginkorra izatekoa. 

